
Bu kitabı həyatıma ən çox təsir edən insanlara:

Mənə, bacılarıma və bütün tanış qadınlara öz uğurlarında 
əminlik hissi bağışladığına görə rəhmətlik anam Uin 

Xaldemana. 

Beş il ərzində hər axşam zarıldamağımı dinləyən və 
binamızın tüstü bacasının təmirinə görə yaşayış kooperativi 
ilə məhkəmə zamanı ürək-dirək verən rəhmətlik bacım Linn 

Xaldemana.

Məni qoruyan və hər zaman göylərdən yerə endirən əkiz 
bacım Keyə.

Bütün işlərimdə mənə hörmət edib dəstək verən füsunkar 
qızım Toska, oğullarım İlon və Kimbala.

Məni yeniliklərlə tanış edən və saysız-hesabsız suallarla 
hədsiz sevindirən on bir nəvəmə, həm yaxşı, həm pis 

günlərimdə mənə dəstək olan böyük ailəmə, dostlarım və 
komandama həsr etmək istəyirəm.

GİRİŞ

EHTİYATLA RİSK EDİN

Plan qurun və bəxtinizi sınayın

Valideynlərimin təyyarəsi vardı, səyahət etməyi çox 
sevərdilər. GPS və radiosu olmayan kətan örtüklü, 

propellerli təyyarə ilə Kanada, Amerika, Afrika, Avropa 
və Avstraliya üzərindən hərəkət edərdilər. Uşaq ikən hər 
il qışda itirilmiş şəhəri axtarmaq üçün Kalahari səhrasın-
da bir yerdə gəzərdik. O günlərə nəzər salanda beş uşağın 
əhatəsində səhradan kompas, üç həftəlik yemək və su təda-
rükü ilə keçməyin nə qədər riskli olduğunu başa düşürəm. 
Lakin anamla atam bizim səyahəti xırda detalına kimi dü-
şünmüşdülər. “Risk və sağlam düşüncə ilə yaşayın” – ailə 
şüarımız bu idi. Atam gəzmək dəlisi idi, amma gözlənilməz 
hadisələrə də hazır olduğunu bilirdi. Görünür, elə bu səbəb-
dən də yeni hər şeyə maraq içimdə hələ də səngimir. Əgər 
hazıramsa, riskə də gedirəm.

Afrikaans dilindən uşaqlıq xatirələrimdə bir ifadə qalıb: 
“N boer maak’n plan”. Hərfi tərcüməsi belədir: “fermer 
planlaşdırır”. Bu ifadə Cənubi Afrikada çox yayılıb. Ciddi 
və ya kiçik bir problemi həll etmək üçün çıxış yolunu axta-
randa həmişə onu istifadə edərdik. Maneə nə olursa, olsun, 

onunla üz-üzə gəlmək və çətin vəziyyətdən çıxış yolu tap-
maq lazımdır.

Əvvəlcə bu kitaba “Məğlub olub sağ qalmaq” adını ver-
mək istədim, amma bunu heç kim bəyənmədi. Ümid edirəm, 
bu kitabın oxucuları mənim kimi mübarizə aparmaq və sağ 
qalmaq məcburiyyətində qalmayacaq. Həyatımda işlər çox 
vaxt istədiyim kimi getmirdi və hər dəfə bundan sonra daha 
nə edəcəyimi planlaşdırmalı olurdum. Bir qadın olaraq istə-
diyiniz qədər plan qura bilərsiniz, ancaq şərtlər sizi yoldan 
çıxardıqda bu planlar dəyişdirilməlidir. (Yeri gəlmişkən, 
bu, kişilərdə də olur.)

Həyata dəfələrlə yenidən başladım və yetkinlik yaşın-
da üç ölkədə və doqquz şəhərdə yaşamalı oldum. Hər dəfə 
mənim kimi sıfırdan başlamağı məsləhət görmürəm, amma 
başqa əlac yoxdursa, öncə plan quracaqsan. Əlinizə düşən 
fürsətlərdən istifadə etsəniz, həyatınız daha həyəcanlı və 
xoşbəxt ola bilər. Mən bunu etdim və əvvəllər mənim üçün 
də çətin idi, lakin mən şəxsi və iş həyatımda istədiyimə 
çatana qədər dirəndim. Həyatdakı bütün dəyişiklikləri ən 
kiçik detallara qədər planlaşdırmağa ehtiyac yoxdur, prob-
lemlər yarandıqca həll etmək daha düzgün olar. Bəli, prob-
lemlər olacaq, sözsüz ki, ancaq ən əsası ilk addımı planlaş-
dırmaqdır.

Həyat hər dönəmdə bizə sürprizlər təqdim edir. Özü-
nüzə, ailənizə və dostlarınıza qayğı göstərmək, xarici görü-
nüşünüzə və sağlamlığınıza diqqət ayırmaq, uğurlu karyera 
qurmaq və eyni zamanda həyəcan verici bir həyat tərzi sür-
mək ciddi məsələdir. Ancaq bütün məsələləri mərhələ-mər-
hələ – əvvəlcə birini, sonra digərini həll etsəniz, sizdə hər 
şey alınacaq.

Özümü pis hiss edəndə sevgi romanları və özünüinkişaf 
kitabları oxuyurdum. Onlar mənə ümid verirdilər. Təcrü-
bəm, bəlkə də, sizə ümid tapmağa kömək edəcəkdir.

Mənim yaşım inanılmazdır. Yeddi onillik yaşadım, iki 
karyerada uğur qazandım və üç uşaq böyütdüm. On bir 
nəvəm var. İndi də hər zamankından daha çox sağlam hə-
yat tərzi üzrə axtarılan model və mütəxəssisəm. Hətta mənə 
bu kitabı yazmağı da təklif etdilər! Ona görə əminliklə de-
yirəm, yetmiş bir yaşında olmaq əladır! Hər səhər sevinclə 
oyanıram.

Gümrah, dəqiq plan və bəxtimi sınamaq həvəsi ilə hətta 
Marsa da uçmaq mümkündür!





I HİSSƏ

Gözəllik

BİR

SAÇDA GÜMÜŞ RƏNG 
YENİ BLOND DEMƏKDİR

Həyat yoluna düşür

Əlli doqquz yaşımda bəyaz saçlarıma rəng qoymağı da-
yandırdım. İki il sonra Nyu-York jurnalının üz qabı-

ğında hamilə kimi şəkil çəkdirdim. (Əslində hamilə deyil-
dim, amma olduqca inandırıcı görünürdü.) Altmış yeddi ya-
şımda öz yaşımdan üç dəfə kiçik qadınlarla birlikdə ilk dəfə 
Nyu-York Moda həftəsində iştirak etdim. Altmış doqquz 
yaşımda “CoverGirl” kosmetika markasının siması oldum.

Bunu təsəvvür edə bilirsinizmi? Mən heç xəyal edə bil-
məzdim. Boz saçların məni supermodelə çevirəcəyini heç 
düşünməmişdim. İlk dəfə podiuma on beş yaşımda çıxdım 
və onda karyeramın sonunun on səkkizinci il dönümündə 
gələcəyini vəd etmişdilər. Bu qədər uzun müddətli model 
olacağımı və şübhəsiz ki, karyeramın yetmiş bir yaşımda 
çiçəklənəcəyini də gözləmirdim. Lakin əlli altı il sonra bir 
mənə baxın. Qadınlar yaşlarının qarşısında əzilməməlidir-
lər. Şən yaşayıram, yeni şeylər kəşf edirəm, əylənirəm, hər 
zamankından daha çox çalışıram və həyatdan zövq alıram. 
Bunun necə gözəl hiss olduğunu demişəm? Kişilər axıra-


